
Efni — Bréf til nefndarmann í Fjárlaganefnd Alþingis

Bréf þetta er ritað í tilefni af fjarfundi Langanesbyggðar með Fjárlaganefnd Alþingis þann 
17. október 2014

Almennt
Hér á eftir verður farið lítilega yfir almenna stöðu sveitarfélagsins

Íbúafjöldi hefur nokkurnveginn staðið í stað síðustu ár. Samkvæmt Hagstofunni búa nú 531 íbúi í 
Langanesbyggð.

Atvinnuástand er gott en samt finnur sveitarfélagið fyrir auknum útgjöldum til félagsþjónustu sem 
gæti bent til þess að fólk eigi erfiðara með að ná endum saman. Hluti ástæðunnar gæti verið að 
fáanleg auka- og yfirvinna hefur verið með minnsta móti. Ástæða minni vinnu er sú að aflabrögð 
hafa verið með minna móti eins og sjá má á mynd hér að neðan.

Hér í Langanesbyggð tengjast skatttekjur aflabrögðum með beinum hætti, eitthvað sem 
bæjarfélög með fjölbreyttari tekjustoðir finna minna fyrir. Á myndinni hér að neðan má sjá 
samtölu landaðs afla í sveitarfélaginu fyrstu 8 mánuði árana 2008 til og með 2014.

Langanesbyggð hefur í tonnum talið orðið fyrir aflabresti. Á fyrstu átta mánuðum fyrra árs var 
landað tæpum fimmtíu þúsund tonnum á móti tæpum þrettán þúsund tonnum á sama tímabili á 
þessu ári.

Þessi staðreynd ætti að vera þingmönnum hvatning til afreka í flutningi á opinberum 
störfum til lítilla sjávarþorpa. Með flutningi starfa væri verið að fjölga stoðum bæði undir 
atvinnulífi og mannlífi.

Skólamál
Undanfarið ríft ár hefur verið unnið að áætlunum varðandi byggingu leikskóla og að bættum 
húsakosti grunnskólans. Hugmyndin sem nú er uppi er að tengja leikskólabygginguna 
grunnskólanum. Sveitarfélagið telur að með því náist bæði fagleg og fjárhagsleg samlegðaráhrif. 
E f mögulegt reynist að ráðast í umrædda framkvæmd þá væri í raun verið að byggja skólamiðstöð 
sem gæti orðið samfélaginu til mikils framdráttar.

Það er hins vegar mikið umhugsunarefni hvernig lítið og afskekkt sveitarfélag eins og 
Langanesbyggð eigi að geta ráðið við nýbyggingu af þeirri stærðargráðu sem nútímakröfur og 
reglugerðir gera ráð fyrir án aðkomu ríkisins.

Ríkið setur reglur um skólahald, fjölda fermetra á nemanda, aðstöðu starfsfólks og svo framvegis 
og ekkert nema gott um það að segja. En það er aftur sveitarfélagið sem situr uppi með 
framkvæmdakostnaðinn a f  regluverkinu sem ekki ásættanlegt. Nefndarmenn ættu að velta því 
fyrir sér af fullri alvöru hvort hægt væri að forma beina aðkomu ríkis (t.d. Jöfnunarsjóðs) að 
svona stórframkvæmdum, mælt á mælihvarða lítils sveitarfélags.

Langanesbyggð óskar hér með eftir því að fjárlaganefnd beiti sér því fyrir sér fyrir því að 
forma beina aðkomu ríkisins að fjármögnum umræddrar nýbyggingar.

Heilbrigðisþj ónusta
Búið er að sameina heilbrigðisstofnanir á Norðurlandi. Langanesbyggð fagnar aðgerðum sem 
stuðla að hagræðingu í ríkisrekstri. Hinsvegar ber að leggja áherslu á að heilbrigðisþjónusta í 
afskekktum jaðarbyggðalögum hefur átt mikið undir högg að sækja m.a. í Langanesbyggð. 
Sveitarfélagið hefur haft áhyggjur af þróun heilbrigðisþjónustu í byggðarlaginu í langan tíma.

Grunnforsenda þess að sveitarfélagið geti haldið áfram nauðsynlegri þjónustu Nausts 
dvalarheimilis aldraðra á Þórshöfn er að heimilið komist inn á föst fjárlög að hluta til. Rekstur 
dvalar- og hjúkrunarheimilisins hefur verið mjög sveiflukenndur undanfarin ár. Og þegar verst 
lætur er það rekið með umtalsverðu tapi sem hefur afgerandi áhrif á heildarrekstrarniðurstöðu 
sveitarfélagsins.

Mikilvægt er að árvissri óvissu varðandi fjárveitingar og rekstrarumhverfi verði eytt. Allt 
með það að leiðarljósi að skýr langtímasýn fáist bæði hvað varðar þjónustu í heimabyggð 
og einnig aðgengi að þjónustu sem ekki er hægt að hafa í sveitarfélaginu.

Samgöngur
Samgöngur af öllum gerðum eru hluti af grunnþjónustu hins opinbera, skiptir þar engu hvort rætt 
er um flutningsleiðir fyrir fólk og vörur eða flutningsleiðir fyrir gögn og samskipti. Góðar 
samgöngur og flutningsleiðir eru forsenda nútíma atvinnulífs, mannlífs og samfélags. Hér á eftir 
verður farið yfir þarfir sveitarfélagsins hvað varðar samgöngur af öllum gerðum.

Vegur milli Þórshafnar og Bakkafjarðar:
Samgöngur innan sveitarfélagsins Langanesbyggðar eru óviðunandi og eru vegabætur á milli 
Þórshafnar og Bakkafjarðar löngu tímabærar. Stuttir malarkaflar á milli malbikaðra kafla skapa 
mikla hættu á umferðaróhöppum. Vegkaflar þessir hafa um áratuga skeið verið mjög slæmir og 
viðhaldi þeirra ábótavant. Þórshöfn og Bakkafjörður eru eitt atvinnusvæði og því algjört lykilatriði 
að bæta vegasamband á milli þéttbýliskjarnanna. Ástand vegarins stendur m.a. ferðaþjónustu fyrir 
þrifum því rútufyrirtæki veigra sér við að senda rútur sínar um þennan veg.

Það er ákaflega mikilvægt að fjárlaganefnd áætli fé til vegabóta á þessari samgönguæð 
milli Þórshafnar og Bakkafjarðar á næsta ári.

Áætlunarflug til Þórshafnar
Flugsamgöngur eru góðar í dag. Sveitarfélagið leggur mikla áherslu á að ríkið tryggi áframhaldandi 
flugsamgöngur til Þórshafnar. Flugsamgöngur hafa gríðarlega þýðingu fyrir íbúa og atvinnulíf í 
Langanesbyggð og mikilvægt að eyða allri óvissu og tryggja flug til lengri tíma.

Ein af fjölmörgum mikilvægum rökum fyrir áframhaldandi flugi er sú ætlan ríkisins að því að 
þjappa allri hátækni sjúkraþjónustu á einn stað, þ.e. í Reykjavík. Sú staðreynd gerir reglulegt flug 
enn mikilvægara fyrir afskekkt sveitarfélög.

Það er skoðun og ósk sveitarfelagsins að ríkisvaldið og þar með fjárlaganefnd eyrnamerki 
fé til lengri tíma í þetta verkefni og eyði þar með allri óvissu um framtíð innanlandsflugs 
til smærri þéttbýliskjarna.

Úrbætur vegna takmarkana í flutningsgetu á raforku
Takmörkuð flutningsgeta raforku mun standa framtíðaratvinnuuppbyggingu á Þórshöfn fyrir 
þrifum. Núverandi atvinnustarfsemi fullnýtir nánast þá raforku sem flutt er til svæðisins auk þess 
sem dæmi eru um að hverfa hafi orðið frá hugmyndum að hagkvæmum og umhverfisvænum 
tækninýjungum vegna þessa takmarkandi þáttar.

Nauðsynlegt er að þegar verði ráðist í að auka verulega flutningsgetu á raforku inn á 
svæðið þannig að flutningsgetan sem slík standi ekki eðlilegri atvinnuþróun fyrir þrifum.

Gagnaflutningar
Mjög mikilvægt er að bæta ljósleiðaratengingar, bæði hvað varðar öryggi og flutningsgetu. Því 
kerfi sem svæðið býr við í dag má líkja við þjóðvegakerfi án afleggjara og heimreiða. Það er 
bráðnauðsynlegt að taka til við tengingar heim að bæjum og inn í hús. Góð gagnatenging er ein af 
forsendum atvinnulífs ásamt og með öðrum greiðum samgöngum að búa til marga möguleika á 
rekstri smáfyrirtækja. Þekkt er að í nútíma samfélagi þá er staðsetning ekki alltaf höfuðatriði ef 
góðar gagnatengingar eru til staðar.

Langanesbyggð hvetur nefndarmenn til að setja fjármagn í betri og öruggari 
gagnatengingar á jaðarsvæðum.

Lokaorð
Ríkisvaldinu ber skilda til að sjá dreifðum byggðum fyrir innviðum og grunnþjónustu þeirri er hér 
að ofan er nefnd. E f það er gert þá munu íbúarnir og fyrirtækin finna sér leiðir til að efla 
samfélagið og auka fjölbreytni þess.

Það er von sveitarfélagsins að nefndarmenn fjárlaganefndar sjái sér fært að leggja okkur hér í 
Langanesbyggð lið í þeim verkefnum sem fyrir okkur liggja. Verkefnum sem hvað mest felast í 
uppbyggingu innviða og grunnþjónustu sem ekki bara allir þegnar landsins eiga rétt á heldur er 
forsenda uppbyggingar og sjálfbærs samfélags.

Samfélags þar sem hver og einn íbúi nýtir tækifærin á eigin ábyrgð og með eigin hugviti, samfélagi 
þar sem atvinnulífið er fjölbreytt og mannlíf blómstrar.

